
shrIvaikuNThastavaH

శ్రీవైకుణ్ఠస్తవః   

పఞ్చస్తవ్యాం ౧ శ్రీవైకుణ్ఠస్తవః   
(శ్రీవత్సచిహ్నమిశ్రైరనుగృహీతాయాం   పఞ్చస్తవ్యామ్)

శ్రీవత్సచిహ్నమిశ్రేభ్యో   నమ ఉక్తిమధీమహే ।
యదుక్తయస్త్రయీకణ్ఠే  యాన్తి మఙ్గలసూత్రతామ్   ॥
యోనిత్యమచ్యుతపదామ్బుజయుగ్మరుక్మ-
వ్యామోహతస్తదితరాణి తృణాయ మేనే ।
అస్మద్గురోర్భగవతోఽస్య  దయైకసిన్ధోః 
రామానుజస్య చరణౌ శరణం ప్రపద్యే  ॥ ౧॥
త్రైవిద్యవృద్ధజనమూర్ధవిభూషణం    యత్
సమ్పచ్చ సాత్త్వికజనస్య యదేవ నిత్యమ్ ।
యద్వా శరణ్యమశరణ్యజనస్య పుణ్యం
తత్సంశ్రయేమ  వకుళాభరణాఙ్ఘ్రియుగ్మమ్  ॥౨॥
భక్తిప్రభావభవదద్భుతభావబన్ధ  -
సన్ధుక్షితప్రణయసారరసౌఘపూర్ణః    ।
వేదార్థరత్ననిధిరచ్యుత  దివ్యధామా
జీయాత్పరాఙ్కుశపయోధిరసీమభూమా ॥ ౩॥
యన్మఙ్గలాయ  మహతే జగతాముశన్తి
త్రైవిష్టపాన్యపి   పదాని యదాశ్రయాణి  ।
వన్దామహే  సరసిజేక్షణమద్ధితీయం
వేదాన్తవేద్యమనిదమ్ప్రథమం మహస్తత్ ॥ ౪॥
పీతామ్బరం వరదశీతలదృష్టిపాత -
మాజానులమ్బిభుజమాయతకర్ణపాశమ్  ।
తన్మేఘమేచకముదగ్రవిశాలవక్షో
లక్ష్మీధరం కిమపి వస్తు మమావిరస్తు ॥ ౫॥

శ్రీవైకుణ్ఠస్తవః   

యత్త్తత్వమక్షరమదృశ్యమగోత్రవర్ణం 
అగ్రాహ్యమవ్యయమనీదృశమద్వితీయమ్  ।
ఈశానమస్య జగతో యదణోరణీయః
తద్వైష్ణవం   పదముదాత్తముదాహరామః ॥౬॥
ఆమ్నాయమూర్ధని  చ మూర్ధని  చోర్ధ్వపుంసాం
యద్ధామ  వైష్ణవమభీక్ష్ణతరం    చకాస్తి ।
తన్మాదృశామపి చ గోచరమితి వాచో
మన్యే తదీయమిదమాశ్రితవత్సలత్వమ్  ॥ ౭॥
జానన్నపీహ కిల మామనపత్రపిష్ణుః 
విష్ణోః  పదప్రణయినీం  గిరమాద్రియేఽహమ్  ।
న శ్వావలీఢమపి తీర్థమతీర్థమాహుః 
నోదన్యతాపి చ శునా కిల లజ్జితవ్యమ్  ॥౮॥
దేవస్య దైత్యమథనస్య  గుణేష్వియత్తా
సఙ్ఖ్యా  చ వాఙ్మనసగోచరమత్యభూతామ్ ।
అప్యేవమణ్వపి చ తత్ర మమార్తిశాన్త్యై
కీటస్య తృప్యత ఉదన్వతి విప్రుషోఽలమ్  ॥౯॥
ప్రేమార్ద్రవిహ్వలగిరః   పురుషాః పురాణాః
స్వాం తుష్టువుర్మధురిపో  మధురైర్వచోభిః  ।
వాచో విడమ్బితమిదం మమ నీచవాచః
క్షాన్తిస్తు తే సవిషయా మమ దుర్వచోభిః ॥ ౧౦॥
ఆజ్ఞా తవాత్రభవతీ  విదితా త్రయీ  సా
తాం హి ప్రమాణమభిజగ్మురతీన్ద్రియేఽర్థే   ।
ఆభాసభూయమభియాన్త్యపరాణి దోషైః
ఏషా తు దోషరహితా మహితా పురాణీ ॥ ౧౧॥
అన్తర్హితో  నిధిరసి త్వమశేషపుంసాం
లభ్యోఽసి పుణ్యపురుషైరితరైర్దురాపః    ।
తత్ర త్రయీం  సుకృతినః కృతినోఽధిజగ్ముః
బాహ్యేషు బాహ్యచరితైరితరైర్నిపేతే   ॥ ౧౨॥
చిత్రం  విధేర్విలసితం త్విదమావిరస్తి

దుష్టాత్మనామయగహో  కిల దుర్విపాకః ।
యత్కేచిదత్రభవతీం  శ్రుతిమాశ్రయన్తో  -
ఽప్యర్థే కుదృష్టివినివిష్టధియో   వినష్టాః  ॥ ౧౩॥
బాహ్యాః కుదృష్టయ  ఇతి ద్వితయేఽప్యపారం
ఘోరం తమస్సముపయాన్తి న హీక్షసే తాన్ ।
జగ్ధస్య  కాననమృగైర్మృగతృష్ణికేప్సోః 
కాసారసత్త్వనిహతస్య చ కో విశేషః ॥ ౧౪॥
న్యాయస్మృతి ప్రభృతిభిర్భవతా  నిసృష్టైః
వేదోపబృంహణవిధావుచితైరుపాయైః   ।
శ్రుత్యర్థమర్థమివ    భానుకరైర్విభేజుః
త్వద్భక్తిభావితవికల్మషశేముషీకాః  ॥ ౧౫॥
యే తు త్వదఙ్ఘ్రిసరసీరుహభక్తిహీనాః
తేషామమీభిరపి నైవ  యథార్థబోధః  ।
పిత్తఘ్నమఞ్జనమనాప్నుషి  జాతు నేత్రే
నైవ  ప్రభాభిరపి  శఙ్ఖసితత్వబుద్ధిః   ॥ ౧౬॥
వేదార్థధీస్త్వయి   తు భక్తిత ఏవ లభ్యా
యావాన్ హి యశ్చ భగవన్నసి తత్త్వతస్త్వమ్  ।
జ్ఞాతు  తథా భువనభావన వేదవేద్యం
ద్రష్టుం   ప్రవేష్టుమపి   భక్తిత ఏవ శక్యః ॥ ౧౭॥
తత్త్వార్థతత్పరపరశ్శతవేదవాక్యైః 
సామర్థ్యతః  స్మృతిభిరప్యథ తాదృశీభిః ।
త్వామేవ తత్త్వపరసాత్త్వికసత్పురాణైః
దేవజ్ఞధీభిరపి  నిశ్చినుమః పరేశమ్ ॥ ౧౮॥
అన్యత్ర తు క్వచన కేచిదిహేశశబ్దాత్
లోకప్రసిద్ధిముపగమ్య   తమీశమాహుః ।
తైశ్చ  ప్రసిద్ధవిభవస్య   సమూలతాయై
గ్రాహ్యా  త్రయీ  త్వయి తు సాఽచ్యుత సమ్భుఖీనా ॥ ౧౯॥
యః ఖల్వణోరణుతరో మహతో మహీయాన్
ఆత్మా జనస్య జనకో జగతశ్చ యోఽభూత్ ।

వేదాత్మకప్రణవకారణవర్ణవాచ్యం 
తం త్వాం వయన్తు పరమేశ్వరమామనామః ॥౨౦॥
ఆత్మేశ్వరోఽసి న పరోఽస్తి తవేశ్వరోఽన్యో
విశ్వస్య చాసి పతిరస్య పరాయణం చ ।
నారాయణాచ్యుత పరస్త్వమిహైక  ఏవ
బ్రహ్మాదయోఽపి  భవదీక్షణలబ్ధసత్తాః  ॥౨౧॥
నిత్స్సమాభ్యధికవర్జిత  ఊర్జితశ్రీః 
నిత్యేఽక్షరే దివి వసన్పురుషః పురాణః ।
సత్త్వప్రవర్తనకరో   జగతోఽస్య మూలం
నాన్యస్త్వదస్తి ధరణీధర వేదవేద్యః ॥౨౨॥
యం భూతభవ్యభవదీశమనీశమాహుః
అన్తస్సముద్రనిలయం  యమనన్తరూపమ్ ।
యస్య త్రిలోకజననీ  మహిషీ చ లక్ష్మీః
సాక్షాత్స ఏవ పురుషోఽసి సహస్రమూర్ధా  ॥౨౩॥
సర్వం శ్రుతిష్వనుగతం  స్థిరమప్రకమ్ప్యం 
నారాయణాహ్వయధరం త్వమివానవద్యమ్ ।
సూక్తం తు పౌరుషమశేషజగత్పవిత్రం
త్వాముత్తమం పురుషమీశముదాజహార ॥౨౪॥
ఆనన్దమైశ్వరమవాఙ్మనసాఽవగాహ్యం 
ఆమ్నాసిషుశ్శాతగుణోత్తరితక్రమేణ  ।
సోఽయం తవైవ  నృషు హి త్వమిహాన్తరాత్మా
త్వం పుణ్డరీకనయనః  పురుషశ్చ పౌష్ణః  ॥౨౫॥
యన్మూలకారణమబుధ్యత సృష్టివాక్యైః 
బ్రహ్మేతి  వా సదితి వాఽఽత్మగిరాఽథవా తత్ ।
నారాయణస్త్వితి మహోపనిషద్బ్రవీతి
సౌబాలికీప్రభృతయోఽప్యనుజరమురేనామ్  ॥౨౬॥
జ్యోతిః పరం పరమతత్త్వమథో పరాత్మా
బ్రహ్మేతి  చ శ్రుతిషు  యత్పరవస్త్వధీతమ్ ।
నారాయణస్తదితి తద్విశినష్టి కాచి-
ద్విష్ణోః  పదం పరమమిత్యపరా గృణాతి ॥౨౭॥

సన్తీదృశాశ్శ్రుతిశిరస్సు  పరస్సహస్రా
వాచస్తవ ప్రథయితుం  పరమేశితృత్వమ్ ।
కిఞ్చేహ న వ్యజగణఃకృమిధాతృభేదం
క్రామన్  జగన్తి నిగిరన్ పునరుద్గిరంశ్చ  ॥౨౮॥
రూపశ్రియా  పరమయా పరమేణ ధామ్నా
చిత్రైశ్చ  కైశ్చిదుచితైః   భవతశ్చరిత్రైః  ।
చిహ్నైరనిహ్వవపరైరపరైశ్చ    కైశ్చిత్
నిశ్చిన్వతే త్వయి విపశ్చిత ఈశితృత్వమ్ ॥౨౯॥
యస్యాః కటాక్షణమనుక్షణమీశ్వరాణాం
ఐశ్వర్యహేతురితి సార్వజనీనసిద్ధమ్  ।
తం శ్రీరితి  త్వదుపసంశ్రయణాన్నిరాహు -

స్త్వాం చ శ్రియశ్శ్రియముదాహురుదారవాచః  ॥ ౩౦॥
మాయా త్వయా గుణమయీ కిలయా నిసృష్టా
సా తే విభో కిమివ నర్మ న నిర్మిమీతే ।
కౌతస్కుతాః స్థిరకుతర్కవశేన  కేచిత్
సత్యాం శ్రుతౌ  చ బధిరాస్త్వయి తన్మహిమ్నా ॥ ౩౧॥
యత్స్థావరక్రిమిపతఙ్గమతఙ్గజాది    -
ష్వన్యేషు జన్తుషు సదైవ  విజాయమానః ।
త్వన్నిత్యనిర్మలనిరఞ్జననిర్వికార -
కల్యాణసద్గుణనిధే  స ఇతీరితస్తైః  ॥ ౩౨॥
త్వద్దృష్టిజుష్టమిదమావిరభూదశేషం  
నోచేత్కటాక్షయసి నైవ  భవేత్ప్రవృత్తిః ।
స్థాతుం  చ వాఞ్ఛతి జగత్తవ దృష్టిపాతం
తేన శ్రుతౌ  జగదిషే హి జగత్త్వమేవ ॥ ౩౩॥
ఏవ భగో ఇహ భవత్పరతన్త్ర ఏవ
శబ్దోఽపి  రూపవదముష్య చరాచరస్య ।
ఐశ్వర్యమీదృశమిదం శ్రుతిషూదితం  తే
పాపీయసామయమహో త్వయిమోహహేతుః ॥ ౩౪॥

యే త్వత్కటాక్షలవలక్ష్యమివ క్షణం తై -

రైశ్వర్యమీదృశమలభ్యమలమ్భి  పుమ్భిః ।
యత్కేఽపి సఞ్జగదిరే  పరమేశితృత్వం
తేషామపి శ్రుతిషు  తన్మహిమప్రసఙ్గాత్   ॥ ౩౫॥
నిత్యేషు వస్తుషు భవన్నిరపేక్షమేవ
తత్తస్వరూపమితి కేచిదిహ భ్రమన్తః  ।
ఐశ్వర్యమత్ర తవ సావధికం గిరన్తే
బ్రూతే  త్రయీ  తు నిరుపాధికమీశనం తే ॥ ౩౬॥
ఇచ్ఛాత ఏవ తవ విశ్వపదార్థసత్తా
నిత్యం ప్రియాస్తవ  తు కేచన తే హి నిత్యాః ।
నిత్యం త్వదేకపరతన్త్ర నిజస్వరూపా
భావత్కమఙ్గళగుణా  హి నిదర్శనం న ॥ ౩౭॥
విశ్వస్య విశ్వవిధకారణమచ్యుతత్వం
కార్యం తదేతదఖిలం చిదచిత్స్వరూపమ్ ।
త్వం నిర్వికార ఇతి వేదశిరస్సు ఘోషో
నిస్సీమమేవ తవ దర్శయతీశితృత్వమ్ ॥ ౩౮॥
కిం సాధనః క్వ నివసన్ కిముపాదదానః
కస్మై  ఫలాయ సృజతీశ ఇదం సమస్తమ్ ।
ఇత్యాద్యనిష్ఠితకుతర్కమతర్కయన్తః
త్వద్వైభవం  శ్రుతివిదో  విదురప్రతర్క్యమ్  ॥ ౩౯॥
యత్సంవృతం దశగుణోత్తరసప్తతత్త్వై -
రణ్డం  చతుర్దశ  జగద్భవధాతృధామ ।
అణ్డాని  తత్సుసదృశాని పరశ్శతాని
క్రీడావిధేస్తవ  పరిచ్ఛదతామగచ్ఛన్ ॥ ౪౦॥
ఇచ్ఛావిహారవిధయే విహితాన్యమూని
స్యాత్తద్విభూతిలవలేశకలాయుతాంశః ।
యావై న జాతు పరిణామపదాస్పదం సా
కాలాత్మికా తవ పరా మహతీ విభూతిః ॥ ౪౧॥
యద్వైష్ణవం   హి పరమం పదమామనన్తి
ఖం వా యదేవ పరమం తమసః పరస్తాత్ ।

తేజోమయం పరమసత్త్వమయం ధ్రువం  య-

దానన్దకన్దమతిసున్దరమద్భుతం    యత్ ॥ ౪౨॥
యద్బ్రహ్మరుద్రపురుహూతమురవైర్దురాపం  
నిత్యం నివృత్తినిరతైస్సనకాదిభిర్వా  ।
సాయుజ్యముజ్జ్వలముశన్తి  యదాఽఽపరోక్ష్యం
యస్మాత్పరం న పదమఞ్జితమస్తి  కిశ్చిత్ ॥ ౪౩॥
రూపేణ సద్గుణగణైః   పరయా సమృద్ధ్యా
భావైరుదారమధురైరపి   వా మహిమ్నా ।
తాదృక్తదీదృగిదమిత్యుపవర్ణయన్త్యో
వాచో యదీయవిభవస్య తిరస్క్రియాయై ॥ ౪౪॥
యద్వృద్ధ్యపక్షయవినాశముఖైర్వికారైః  
ఏతైరసంస్తృతమనస్తమితాస్తిశబ్దమ్    ।
యద్గౌరవాత్  శ్రుతిషు  ఫల్గుఫలం  క్రియాణా -

మాదిష్టమన్యదసుఖోత్తరమధ్రువం   చ ॥ ౪౫॥
నిష్కల్మషైర్నిహతజన్మజరావికారై  -

భూయిష్ఠభక్తివిభవైరభవైరవాప్యమ్     ।
అన్యైరధన్యపురుషైర్మనసాఽప్యనాప్యం 
వైకణ్ఠనామ   తవ ధామ తదామనన్తి ॥ ౪౬॥
నిత్యా తవాన్యనిరపేక్షమహామహిమ్నో -

ఽప్యేతాదృశీ నిరవధి నిర్యతా విభూతిః ।
జ్ఞానాదయో  గుణగణాస్సమతీతసీమా
లక్ష్మీః ప్రియా  పరిజనాః పతగేన్ద్రముఖ్యాః  ॥ ౪౭॥
ఏకస్య యేషు హి గుణస్య లవాయుతాంశః
స్యాత్కస్యచిత్స ఖలు వాఙ్మనసాతిగశ్రీః  ।
తే తాదృశోఽత్యవధయస్సమతీతసఙ్ఖ్యాః
త్వత్సద్గుణాస్త్వమసి  తన్నిరపేక్షలక్ష్మీః ॥ ౪౮॥
సర్వస్య చైవ  గుణతో హి విలక్షణత్వ-
మైశ్వర్యతశ్చ  కిల కశ్చిదుదఞ్చితస్స్యాత్ ।
తత్ప్రత్యుత త్వయి విభో విభవో గుణాశ్చ

సమ్బన్ధతస్తవ   భజన్తి హి మఙ్గలత్వమ్  ॥ ౪౯॥
దూరే గుణాస్తవ తు సత్త్వరజస్తమాంసి
తేన త్రయీ  ప్రథయతి  త్వయి నిర్గుణత్వమ్  ।
నిత్యం హరే నిఖిలసఙ్గుణసాగరం  హి
త్వామామనన్తి పరమీశ్వరమీశ్వరాణామ్ ॥ ౫౦॥
జ్ఞానాత్మనస్తవ  తదేవ గుణం గృణన్తి
తేజోమయస్య హి మణేర్గుణ  ఏవ తేజః ।
తేనైవ  విశ్వమపరోక్షముదీక్షసే త్వం
రక్షా త్వదీక్షణత ఏవ యతోఽఖిలస్య ॥ ౫౧॥
త్రయ్యుద్యతా  తవ యువత్వముఖైర్గణౌఘై   -

రానన్దమేధితమియానితి  సన్నియన్తుమ్ ।
తే యే శతన్త్వితి పరమ్పరయా ప్రవృత్తా
నైవైష   వాఙ్మనసగోచర ఇత్యుదాహ ॥ ౫౨॥
ఏవం తయా చతురయా తవయౌవనాద్యా-
స్సర్వే గుణాస్సహ సమస్తవిభూతిభిశ్చ ।
ప్రవ్యాహృతాః  స్యురవధీనవధీరయన్తో
వాచామగోచరమహామహిమాన ఏవ ॥ ౫౩॥
సవర్తవర్తి  నిఖిలం నిరభిజ్ఞమజ్ఞం 
చిత్రే చ కర్మణి యథార్హమహో  నియచ్ఛన్ ।
సద్యః కృమిద్రుహిణభేదమభేదమేత -
దావిశ్చకర్థ సకృదీక్షణదీక్షణేన ॥ ౫౪॥
అస్తం యదుద్యదుపచాయ్యపచాయి చైవ -
మీశం దరిద్రమథ  జఙ్గమమప్యలిఙ్గమ్   ।
విశ్వం విచిత్రమవిలక్షణవీక్షణేన
విక్షోభయస్యనవధిర్బత శక్తిరైశీ   ॥ ౫౫॥
రూపప్రకార  పరిణామకృతవ్యవస్థం
విశ్వం విపర్యసితుమన్యదసచ్చకర్తుమ్ ।
క్షామ్యన్ స్వభావనియమం కిముదీక్షసే త్వం
స్వాతన్త్ర్యమైశ్వరమపర్యనుయోజ్యమాహుః   ॥ ౫౬॥

సంవర్తసమ్భృతకరస్య సహస్రరశ్మే -
రుస్రం  తమిస్రయదజస్రవిహారహారి   ।
నిత్యానుకూలమనుకూలనృణాం పరేషా-

ముద్వేజనం చ తవ తేజ ఉదాహరన్తి ॥ ౫౭॥
నైవ  హ్యవాప్యమనవాప్తమిహాస్తి యస్య
సత్తాఽపి తస్య తవ వీక్షణతః ప్రజానామ్  ।
సమ్పత్తు కిం పునరితో న వదాన్యమన్యం
మన్యే త్వమేవ ఖలు మన్దిరమిన్దిరాయాః   ॥ ౫౮॥
పాపై రనాదిభవసమ్భవవాసనోత్థై -
ర్దుఃఖేషు  యః ఖలు మిమఙ్క్షతి  హన్త జన్తుః ।
తం కేవలం ను కృపయైవ  సముద్ధరిష్యన్
తద్దుష్కృతస్య  నను నిష్కృతిమాత్థ శాస్త్రైః  ॥ ౫౯॥
శాస్త్రైరనాదినిధనైః   స్మృతిభిస్త్వదీయ-

దివ్యావతారచరితైశ్శుభయా  చ దృష్ట్యా  ।
నిఃశ్రేయసం  యదుపకల్పయసి ప్రజానాం
సా త్వత్కృపాజలధితల్లజవల్గితశ్రీః    ॥౬౦॥
హై హన్త జన్తుషు నిరన్తరసన్తతాత్మా
పాప్మా హి నామ వద కోఽయమచిన్త్యశక్తిః  ।
యస్త్వత్కృపాజలధిమప్యతివేలరవేల-
ముల్లఙ్ఘయత్యకృతభాసురభాగధేయాన్   ॥౬౧॥
యద్బ్రహ్మకల్పనియతానుభవేఽప్యనాశ్యం
తత్కిల్బిషం సృజతి జన్తురిహ క్షణార్ధే ।
ఏవం సదా సకలజన్మసు సాపరాధం
క్షామ్యస్యహో తదభిసన్ధివిరామమాత్రాత్   ॥౬౨॥
క్షాన్తిస్తవేయమియతీ  మహతీ కథన్ను
ముహ్యేదహో త్వయి కృతాఞ్జలిపఞ్జరేషు   ।
ఇత్థం  స్వతో నిఖిలజన్తుషు నిర్విశేషం
వాత్సల్యముత్సకజనేషు కథం గుణస్తే ॥౬౩॥
విశ్వం ధియైవ  విరచయ్య నిచాయ్య భూయ-

స్సఞ్జహ్రుషస్సతి   సమాశ్రితవత్సలత్వే  ।
ఆజగ్ముషస్తవ గజోత్తమబృంహితేన
పాదం పరామమృశుషోఽపి చ కా మనీషా ॥౬౪॥
యః కశ్చిదేవ యది కిఞ్చన హన్త జన్తు-
ర్భవ్యో భజేత భగవన్తమనన్యచేతాః ।
తం సోఽయమీదృశ ఇయానితి వాప్యజానన్
హై వైనతేయ  స మమాప్యురరీకరోషి ॥౬౫॥
త్వత్సామ్యమేవ భజతామభివాఞ్ఛసి త్వం
త్వత్సాత్కృతైర్విభవరూపగుణైస్త్వదీయైః     ।
ముక్తిం తతోఽపి పరమం తవ సామ్యమాహు-

స్త్వద్దాస్యమేవ  విదుషాం పరమం మతం తత్ ॥౬౬॥
తద్వై  తథాఽస్తు కతమోఽయమహో స్వభావో
యావాన్యథావిధగుణో భజతే భవన్తమ్ ।
తావాంస్తథావిధగుణస్తదధీనవృత్తిః
సంశ్లిష్యసే  త్వమిహ తేన సమానధర్మా ॥౬౭॥
శ్రీవైకుణ్ఠనాథమభిష్టౌతి     –

నీలాఞ్జనాద్రినిభమున్నసమాయతాక్ష  -
మాజానుజైత్రభుజమాయతకర్ణపాశమ్    ।
శ్రీవత్సలక్షణముదారగభీరనాభిం
పశ్యేమ దేవ శరదశ్శతమీదృశం త్వామ్ ॥౬౮॥
అమ్భోరుహాక్షమరవిన్దనిభాఙ్ఘ్రియుగ్మ  -
మాతామ్రతామరసరమ్యకరాగ్రకాన్తిమ్   ।
భృఙ్గాలకం  భ్రమరవిభ్రమకాయకాన్తిం 
పీతామ్బరం వపురదస్తు వయం స్తువామ ॥౬౯॥
భ్రూవిభ్రమేణ   మృదుశీతవిలోకితేన
మన్దస్మితేన  మధురాక్షరయా చ వాచా ।
ప్రేమప్రకర్షపిశునేన    వికాసినా చ
సమ్భావయిష్యసి కదా ముఖపఙ్కజేన ॥ ౭౦॥
వజ్రాఙ్కుశధ్వజసరోరుహశఙ్ఖచక్ర   -
మత్స్యీసుధాకలశకల్పకకల్పితాఙ్కమ్ ।

త్వత్పాదపద్మయుగళం విగళత్ప్రభాభి-
ర్భూయోఽభిషేక్ష్యతి కదా ను శిరో మదీయమ్ ॥ ౭౧॥
త్రైవిక్రమ   క్రమకృతాక్రమణత్రిలోకం  
ఉత్తంసముత్తమమనుత్తమభక్తిభాజామ్ ।
నిత్యం ధనం మమ కదా హి మదుత్తమాఙ్గ -
మఙ్గీకరిష్యతి  చిరం తవ పాదపద్మమ్ ॥ ౭౨॥
ఉన్నిద్రపత్రశతపత్రసగోత్రమన్త    -
ర్లేఖారబిన్దమభినన్దనమిన్ద్రియాణామ్     ।
మన్మూర్ధ్ని  హన్త కరపల్లవతల్లజం   తే
కుర్వన్కదా కృతమనోరథయిష్యసే మామ్ ॥ ౭౩॥
ఆఙ్గీ నిసర్గనియతా  త్వయి హన్త కాన్తి-
ర్నిత్యం తవాలమియమేవ తథాఽపి చాన్యా ।
వైభూషణీ  భవతిం కాన్తిరలన్తరాం సా
హై పుష్కలైవ  నిఖిలాఽపి భవద్ధిభూతిః  ॥ ౭౪॥
శ్రీవత్సకౌస్తుభకిరీటలలాటికాభిః
కేహ్యహారకరకోత్తమకర్ణికాభిః  ।
ఉద్దామదామమణినూపుర  నీవిబన్ధై -
ర్భాన్తం భవన్తమనిమేషముదీక్షిషీయ ॥ ౭౫॥
ఐన్దీవరీ  క్వచిదపి క్వచిదారవిన్దీ
చన్ద్రాతపీ  క్వచన చ క్వచనాథ హైమీ  ।
కాన్తిస్తవోఢపరభాగపరస్పరశ్రీః 
పార్యేత పారణయితుం కిము చక్షుషోర్మే ॥ ౭౬॥
త్వాం సేవితం జలజచక్రగదాసిశార్ఙ్గై  -
స్తార్క్ష్యేణ  సైన్యపతినాఽనుచరైస్తథాఽన్యైః     ।
దేవ్యా శ్రియా  సహ వసన్తమనన్తభోగే
భుఞ్జీయ  సాఞ్జలిరసఙ్కుచితాక్షిపక్ష్మా  ॥ ౭౭॥
కైఙ్కర్యనిత్యనిరతైర్భవదేకభోగై   -

ర్నీత్యైరనుక్షణనవీనరసార్ద్రభావైః    ।
నిత్యాభివాఞ్ఛితపరస్పరనీచభావై -

ర్మద్దైవతైః   పరిజనస్తవ సఙ్గమీయ  ॥ ౭౮॥
యత్కిఞ్చిదుజ్జలమిదం  యదుపాఖ్యయాఽఽహుః
సౌన్దర్యమృద్ధిరితి   యన్మహిమాంశలేశైః  ।
నామ్నైవ  యాం శ్రియముశన్తి  యదీయధామ
త్వామామనన్తి యతమాయతమానసిద్ధిః  ॥ ౭౯॥
యాచ త్వయాప్యుదధిమన్థనయత్నలభ్యా
యాన్తర్హితేతి  జగదున్మథనోద్యతోఽభూః ।
యాచ ప్రతిక్షణమపూర్వరసానుబన్ధై  -
ర్భవైర్భవన్తమభినన్దయతే   సదైవ  ॥౮౦॥
రూపశ్రియా  గుణగణైర్విభవేన  ధామ్నా
భావైరుదారమధురైశ్చతురైశ్చరిత్రైః     ।
నిత్యం తవైవ  సదృశీం శ్రియమీశ్వరీం  త్వాం
త్వాం చాఞ్చితః పరిచరేయముదీర్ణభావః  ॥౮౧॥
యాబిభ్రతీ  స్థిరచరాత్మకమేవ  విశ్వం
విశ్వమ్భరా పరమయా క్షమయా క్షమా చ ।
తాం మాతరం చ పితరం చ భవన్తమస్య
వ్యుఞ్ఛన్తు రాత్రయ  ఇమా వరివస్యతో మే ॥౮౨॥
భావైరుదారమధురైర్వివిధైర్విలాసైః   
భ్రూవిభ్రమస్మితకటాక్షనిరీక్షణైశ్చ    ।
యాత్వన్మయీ త్వమపి యన్మయ ఏవ సా మాం
నీలా నితాన్తమురరీకురుతాముదారా ॥౮౩॥
భావైరనుక్షణమపూర్వరసానువిద్ధై  -
రత్యద్భుతైరభినవైరభినన్ద్య    దేవీః ।
భృత్యాన్ యథోచితపరిచ్ఛదినో యథార్హం
సమ్భావయన్తమభితో భగవన్ భవేయమ్ ॥౮౪॥
హా హన్త హన్త హతకోఽస్మి ఖలోఽస్మి ధిఙ్మాం
ముహ్యన్నహో అహమిదం కిమువాచ వాచా ।
త్వామఙ్గ మఙ్గళగుణాస్పదమస్తహేయ
మా స్మర్తుమేవ కథమర్హతి  మాదృగంహః ॥౮౫॥

అంహః ప్రసహ్య  వినిగృహ్య విశోధ్య బుద్ధిం
వ్యాపూ(ధూ)య విశ్వమశివం జనుషాఽనుబద్ధమ్  ।
ఆదాయ సద్గుణగణానపి  నాహమర్హ -
స్త్వత్పాదయోర్యదహమత్ర చిరం నిమగ్నః ॥౮౬॥
జానేఽథవా కిమహమఙ్గ యదేవ సఙ్గా -

దఙ్గీకరోషి  న హి మఙ్గలమన్యదస్మాత్  ।
తేన త్వమేన మురరీకురుషే జనం చే-
న్నైవాముతో  భవతి యుక్తతరో హి కశ్చిత్ ॥౮౭॥
యన్నాభవామ భవదీయకటాక్షలక్షం
సంసారగర్తపరివర్తమతోఽగమామ ।
ఆగాంసి యే ఖలు సహస్రమజస్రమేవ 
జన్మస్వతన్మహి కథం త ఇమేఽనుకమ్ప్యాః ॥౮౮॥
సత్కర్మ నైవ  కిల కిఞ్చన సఞ్చినోమి
విద్యాప్యవద్యరహితా చ తు విద్యతే మే ।
కిఞ్చ త్వదఞ్చితపదామ్బుజభక్తిహీనః
పాత్రం  భవామి భగవన్ భవతో దయాయాః ॥౮౯॥
కిం భూయసా ప్రలపితేన  యదేవ కిఞ్చి-
త్పాపాహ్వమల్పమురు వా తదశేషమేషః ।
జానన్న వా శతసహస్రపరార్ధకృత్వో 
యోఽకార్షమేనమగతిం  భగవన్ క్షమస్వ ॥౯౦॥
దేవ త్వదీయచరణప్రణయప్రవీణ 
రామానుజార్య విషయీకృతమప్యహోమామ్ ।
భూయః ప్రధర్షయతి   వైషయికో  విమోహో
మత్కర్మణః కతరదత్ర సమానసారమ్ ॥౯౧॥
గర్భేషు నిర్భరనిపీడనఖిన్నదేహః
క్షోదీయసోఽతిమహతోఽప్యఖిలస్య జన్తోః ।
జన్మాన్తరాణ్యనువిచిన్త్య పరస్సహస్రా -

ణ్యత్రాహమప్రతివిధిర్నిహతశ్చరామి   ॥౯౨॥
భూయశ్చ జన్మసమయేషు సుదుర్వచాని
దుఃఖాని దుఃఖమతిరిచ్య కిమప్యజానన్ ।

మూఢోఽనుభూయ పునరేవ తు బాలభావం
దుఃఖోత్తరం నిజచరిత్రమముత్ర  సేవే ॥౯౩॥
భూయాంసి భూయ ఉపయన్వివిధాని దుఃఖా-

న్యన్యచ్చ దుఃఖమనుభూయ సుఖభ్రమేణ  ।
దుఃఖానుబన్ధమపి  దుఃఖవిమిశ్రమల్పం
క్షుద్రం  జుగుప్సితసుఖం సుఖమిత్యుపాసే ॥౯౪॥
లోలద్భిరిన్ద్రియహయైరపథేషు   నీతో
దుప్ప్రాపదుర్భగమనోరథమథ్యమానః ।
విద్యాధనాభిజనజన్మమదేన కామ-

క్రోధాదిభిశ్చ  హతధీర్న శమం ప్రయామి  ॥౯౫॥
లభ్యేషు దుర్లభతరేష్వపి  వాఞ్ఛితేషు
జాతే సహస్రగుణతః  ప్రతిలమ్భనేఽపి  ।
విఘ్నైర్హతేఽప్యపి   చ తేషుసమూలఘాతం
వర్ధిష్ణురేవ   న తు శామ్యతి హన్త తృష్ణా ॥౯౬॥
త్వత్కీర్తనస్తుతినమస్కృతిబేదనేషు
శ్రద్ధా  న భక్తిరపి  శక్తిరథో  న చేచ్ఛా ।
నైవానుతాపమతిరేష్వకృతేషు  కిన్ను
భూయానహో పరికరః ప్రతికూలపక్షే  ॥౯౭॥
ఏతేన వై సువిదితం బత మామకీన-
దౌరాత్మ్యమప్రతివిధేయమపారమీశ  ।
సమ్మూర్చ్ఛతోఽప్యపదమస్మి యతస్త్వదీయ
నిస్సీమభూమ కరుణామృతవీచివాయోః ॥౯౮॥
ఐశ్వర్యవీర్యకరుణాగరిమక్షమాద్యాః
స్వామిన్నకారణసుహృత్త్వమథో విశేషాత్ ।
సర్వే గుణాస్సవిషయాస్తవ మామపార-
ఘోరాఘపూర్ణమగతిం  నిహతం సమేత్య ॥౯౯॥
త్వత్పాదసంశ్రయణహేతుషు  సాధికారా-

నుద్యుఞ్జతశ్చరితకృత్స్నవిధీంశ్చ  తాంస్తాన్ ।
త్వం రక్షసీతి మహిమా తవ నాలమేషా

మాం చేదనీదృశమనన్యగతిం న రక్షే ॥ ౧౦౦॥
యా కర్మణామధికృతిర్య ఇహోద్యమస్తే
ఏష్వప్యనుష్టితిరశేషమిదం  హి పుంసామ్ ।
త్వామన్తరేణ న కథఞ్చన శక్యమాప్తుం
ఏవం తు తేషు మయి చాస్తి న తే విశేషః ॥ ౧౦౧॥
నిర్బన్ధ ఏష యది తే యదశేషవైధ
సంసేవినో వరద రక్షసి నేతరాంస్త్వమ్ ।
తర్హి త్వమేవ మయి శక్త్యధికారవాఞ్ఛాః
ప్రత్యూహశాన్తిమితరచ్చ  విధేహి విశ్వమ్ ॥ ౧౦౨॥
వ్యక్తీకుర్వన్నిగమశిరసామర్థమన్తర్నిగూఢం 
శ్రీవైకుణ్ఠస్తుతిమకృత    యశ్శ్రేయసే సజ్జనానామ్  ।
కూరాధీశం గురుతరదయా దుగ్ధసిన్ధుం   తమీడే
శ్రీవత్సాఙ్గం   శ్రుతిమతగురుచ్ఛాత్రశీలైకధామ    ॥ ౧౦౩॥
ఇతి వైకుణ్ఠస్తవః    సమ్పూర్ణః  ।

